
Gullsmeden


Gullnåla


Berent var trøytt og lei seg der han traska fram over kultsteingatene i den framande byen. Det var mørkt, og gateskilt fans så godt som ikkje. Og sjøl om det hadde vori noen, så hadde han vel snautt kunni lesi seg til noe av dei. At «gade» var det same som «strasse» visste han jo, så lenge hadde han vori i Ribe, Slagelse og København. Men det spørs vel om auger og tunge ville meistre noe så barbarisk som «Vognmandsgade» eller «Rebslagergade». Han freista å spørja seg fram, – men for ein kald og sur og uvennleg by! Mange menneskje svara ikkje ein gong når han spurde, såg berre mistruisk og fiendsleg på han. Dette kunne han ikkje skjøne, han var da skikkeleg kledd, og han spurde så høvisk han kunne. Han visste ikkje at tyskarane ikkje var som mest velsedd i Norge. Dei tykte det var ille nok at landet vart oversvømt av danskar, om ikkje tyskarane skulle trenge seg fram over alt og. I alle gruver skulle det vera tyske fagfolk. Byane vrimla av tyske kjøpmenn, tyske håndverkarar. Brautande og skrytande var dei fleste, tykte folk. I Tyskland, der kunne dei. Norge låg ach! så langt attende, men tyskarane skulle lære dei.

«Haandwerker Gade» stod det på brevet han bar i beltelommen. Og endeleg fann han fram til ei gate som såg ut til å svara til dette namnet. Og der, der dingla det kjende meisterskiltet over ei dør. Han freista å lesa namnet, men det var uråd i mørket. Han kunne berre rekne bokstavane, det var sju, og det var det det skulle vera. Så fekk han banke på og høre seg føre.

Ei tjukk kvinne opna. Ho heldt eit drypande og osande talglys så nær ansiktet åt Berent at han rygga litt attende. Men nå såg han å lesa skiltet: Jocheim Goldschmidt – Gud skje lov, han var kommin dit han skulle.

Nå kjende han fysst kor slitin og sultin han var. Han hadde gått heile dagen.

– Kven er det? spurde den tjukke med strengt mannfolkmål. Berent bukka djupt og sa på sitt beste dansk:

– Namnet mitt er Berent Platt, gullsmedsvein. Er meister Jocheim å treffe?

– Nei, han er ikkje. De får komma att i morgo.

Ho stod der og stengde døra, brei og kompakt og uryggeleg. Nå dukka eit ansikt fram bak henne, eit ungt og søtt med gule krøllar rundt.

– Men Hanne, den framande er kanskje både sultin og trøytt? sa ei blid sølvrøyst. Berent kom til å tenke på den blide klingringa i sølvplater som vart hamra ut.

– Men jentene har gått til ro, og eg har lova far Dykkar …

Lenger kom ikkje Hanne, for eit vindkast reiv døra ut av hånda hennes. Ho laut ut for å fanga henne inn att.

– Gnädige frau, sa Berent, – er er laugslem, og eg har brev med til meister Jocheim. Eg vona å komma i arbeid hos han.

– Berre kom inn, herr Platt! sa sølvmålet. – Hanne vil reie opp i gjesterommet åt Dykk.

Nå kunne ein høre at det var herskarinna som snakka. Døropninga var fri, men Berent nytta seg ikkje av det. I staden strekte han hånda ut og hjelpte Hanne med den attstridige døra. Hanne vart blidgjort. Endeleg ein landsmann. Endeleg eit menneske med manerer.

– Eg har ansvar for Dykk, Karen – bynte ho. Men målet var orsakande nå.

Lyset hadde blesi ut, det oste ei lang strime frå veiken. Men bak Karen var stugua opplyst og vennleg.

– Ver så vennleg å dekke for herr Platt! sa Karen verdig. Og Hanne bar på bordet i ein fart. I ein fart, for ho kunne ikkje la Karen vera aleine med ein framand ung mann lenge om gongen. Dei to tenestejentene hadde gått til ro. Sælefrua hadde ein gong for alle sagt frå at jentene skulle ikkje jagas opp att når dei hadde lagt seg, utan at det var noe reint sers om å gjera. Og jomfru Karen heldt trugent på skikkane åt mora.

Å – som dei norske båna åt meister Jocheim hadde skaffa Hanne sut! Dei ville ikkje vera anna enn norske. Og norsk det var etter Hannes oppfatning det same som udana, uvøren, freidig – alt det som eit ung menneske og da serleg ei ung jomfru ikkje skulle vera. Alltid laut Hanne vera på vakt så jomfru Karen ikkje i rein tankeløyse skulle øylegge sitt gode namn og rykte.

Dei var så unge da dei miste mor si, Karen og Rasmus. Den gode Jocheim fekk tak i ei tysk kvinne til å styre huset og vera dei unge i mors stad. Han meinte dei var i trygge hender når han fekk ei kvinne frå heimlandet sitt. Landet der kvinnene var kvinner, og der alle visste kva som var rett og riktig, anten det gjaldt håndverk eller båneoppseding. Jocheim hadde kjent berre ei norsk kvinne som han leit heilt og fullt på, og det var fru Elsebet. Hans dyktige, djerve, gode Elsebet frå Haugar – mor åt båna. Han både likte og ovundra dei norske, men han kjende seg likevel tryggare med ei tysk kvinne som hushaldar. Og Hanne streva det ho kunne med å gjera tyskarar av dei to unge, men hittil hadde ho ikkje hatt stort att for strevet.

– – –

Berent kjende det svei under auglokka som han skulle til å gråte, så umenneskeleg slitin og trøytt var han, og så letta over å vera framme – og hos landsmenn. Men nå kom det kaldt kjøtt på bordet, og tunnsteikt havrebrød, smør så gult som gåseblommer, feitt og sveittande, og ostar og spikeflesk. Og store krus med øl! Og Karen sat ved bordenden, som herskarinne og bån på same tid sat ho der. Og hadde ikkje Hanne vori til stades, så hadde Berent lagt seg på kne og kysset falden på den himmelblå kjolen. For Karen Jocheimsdotter var det søtaste og verdigste han hadde sett. Så klar hud hadde berre få av dei frisiske kvinnene. Og ingen, ingen hadde hår av snodd gull. Auga var blåare enn havet utanfor dynene i Friesland, og så store og strålande som han berre hadde sett dei på bilder av Madonna.

– Og kva inntrykk har De så fått av Norge, herr Platt?

Berent tenkte på dei endelause vegane han hadde traska. Langt millom gjestgivargardane, langt millom ølkrusa. Dess nærare han kom hovudstaden, dess tverare og kaldare vart folka. Sommaren i dette landet hadde vori god, men nå var det så lenge sea. Den siste ukoselege tida med haustvind og harde senger og lite pratsamme menneskjer var så fersk for han.

– Å – drog han på det. – Det er visst eit kaldt og ugjestmildt land.

Hanne nikka fast og så samd, så samd.

– Folket liker ikkje utlendingar, sa Karen. – Og er det så rart?

Ho vart aldri så lite heit i målet.

– Her kjem dei og vil veta allting betre enn våre menn. Det er som om nordmenn hverken kan noe eller kan tenkes å lære noe. Her kjem dei og pukker seg til føreretter – tenk berre på hoss dei har oppførd seg i Bjørgvin! Det er næsten så «tyskar» eller «hanseat» er skjellsord.

– Men eg er ikkje tyskar, eg er frisar! sa Berent. Hanne såg dømande på han. Tenk å ikkje ville vedkjenne seg å vera tysk! Og frisar, det var vel næsten tyskar det og.

– De talar tysk, hoss kan så folk veta at De ikkje er tysk? De kan da ikkje gå og bera eit skilt som fortel at De er frisar?

Karen lo, og Hanne såg oppgitt på Berent som ho ville seia: Kva skal eg gjera med henne? Ho blir aldri ei dame. Men Berent var så borte vekk i Karen, at han kom ikkje til å tenke på at så frimodig skal ikkje ei jomfru vera.

– Men De er sjøl tysk, gnädiges fräulein …

– Eg er hverken frøken eller nådig! sa ho og fekk ei rynke millom bryna.

– Den gode Jocheim er doch tysk! sa Hanne næsten sint.

– Han er fødd i Tyskland ein gong, ja. Men han er norsk borgar nå. Og mor var norsk. Men forsyn Dykk nå, herr Platt!

Berent tok eit stykke av brødet ho sende han enda han var mett for lenge sea. Så smilte ho så det gikk rundt for han.

– De lyt lære norsk så fort som råd er. Dansk-tysken Dykkar narrer ingen. Eg trur eg vil kalle Dykk Plate, det høres norskare.

Berent var djupt sorgfull og forunderleg lykkeleg på same tid. Farvel Friesland og morsmål. Framtida var Norge.


Så var han kommin til ro i den store gjestesenga. Åh – dette var ikkje halm og røytande kalveskinn! Det var dyner med ærdun frå det høge nord, det var angande, svale linlaken. Slikt låg kongar i. Meister Jocheim måtte vera fælt rik. Ja, meister Jocheim var ein kjend og akta gullsmed. Berent ville og bli kjend og akta. Han ville freiste å like byen. Ungt og svermerisk tenkte han at han skulle vinne desse menneskja. Han drømte om eit dinglande meisterskilt, det stod ikkje «Jocheim Goldschmidt» på det, men «Berent Plate – gullsmed». Han ville kalle seg Plate, Karen likte det betre. Han drømte om dei vakraste nåler, spenner og armband som noen gong hadde vorti til på ein gullsmedverkstad – og dei lyste helst mot blå bakgrunn, den himmelblå kjolen åt Karen Jocheimsdotter.

Så stod med eitt den tjukke Hanne der og drog dei grøne forhenga frå vindauga, og det var morgon.

– Herr Jocheim venter på å få helse på Dykk, unge mann!

Ho la fram rein håndduk og tømte vatn frå ei tinnkanne opp i tinnbollen på den utskårne vaskestolen.

– Å, jomfru Hanne – den einaste kvite linskjorta mi er krølla!

– Ikkje nå lenger! Gamle Hanne kjenner pliktene sine.

Der på stolen låg tøyet hans, stroki og fint ihoplagt. Han hadde pakka opp vadsekken sin i går kveld. Hanne hadde vori inne ein gong før for å vekke han, men da ho såg det ihoptulla tøyet hans på stolen hadde ho teki det med og gått att. Det hadde rørd seg noe i brystet hennes med ho stod og strauk. Det krøllete tøyet fortalde høgt om ung hjelpeløyse. Meister Jocheims og Rasmusʼ skjorter hadde aldri fortalt om anna enn rike, bortskjemte menn som hadde kvinner til å stelle for seg. Hanne sukka over strykebrettet. Den vakre unge mannen som til og med tala morsmålet hennes, han hadde nok ingen til å stelle for seg, inga kvinnehender la tøyet hans fint ned så det ikkje vart krølla. Han trong Hannes omsorg. Og Hanne, jomfru Hanne, trong ein å ha omsorg for.

Unge Berent kjende på førehånd stor velvilje for meister Jocheim. Kanskje fordi han var landsmann, kanskje fordi han var far åt Karen. Og velviljen var gjensidig. Meister Jocheim omfamna den unge og buldra laus på sin ungdoms språk. Det som han så sjeldan brukte og som han trudde han hadde glømt. Det var enda ein av huslyden ved frukostbordet, Rasmus Jocheimsson. Men det var berre meister Jocheim som tala med Berent. Ein skulle tru han venta at Berent skulle kjenne kvar by, kvar elv, kvart fjell i heile Tyskland. Ja, kvar einaste gullsmed der og. Idag fekk nok ikkje jomfru Karen sagt mange orda, men auger og minespel synte at ho var med i samtalen. Ho hadde kvit kjole på seg idag, men den var oversådd med små blommer. I brystutringinga sat ei lita sølvspenne. – Eg skal gjera ei gullnål åt henne, tenkte Berent. Eg skal smi ei nål av mi sæle mors gullhårnål og dei to små gullmyntane mine. Det var alt han åtte som var noe verd. Ein gong vart nok han og jomfru Karen så godt kjende at ho kunne ta imot ei nål av han.

Om dagen var ikkje byen så uvennleg. Meister Jocheim tok den nye sveinen med ut for å syne han Christiania. Gatene var breiere enn Berent hadde tykt dei var den kvelden han kom.

– Eg har hørt at byen er så gamal som frå vikingtida, sa han undren. – Men den ser ut så – så nyslegin!

Meister Jocheim fortalte. Det var mindre enn tjuge år sea byen brann. Han pekte søraustover mot åsane.

– Der under åsen låg byen før. Det var kongen som baud at byen skulle bygges opp att her omkring slottet. Hans Majestæt har sjøl stukki ut gatene. Men ein og annan tek nå til å bygge husa sine på dei gamle branntomtene. Og dei blåheld på det gamle namnet, enda Hans Majestæt har befalt at byen skal heite Christiania.

Berent tok til å like byen. Han kjente at her kom han til å leva livet, lagnaden ville det slik. Så langt borte frå Friesland skulle han gravas ned ein gong. Og han kjende tårer av lykke og sorg varme auga.

Karen sat ved sybordet med eit stykke bleikt lin over fanget. Septembersola braut inn gjennom dei små grøne rutene og la eit lognt lys over stugua. Jocheims – eller rettare sagt Elsebets stugur synte velstand, tryggleik og hygge. Sæle Elsebet hadde sett preget sitt på dei ein gong for alle. Alle stugur hadde bjelketak og breide, kvite golvplanker. Men ikkje alle stugur hadde så kvite planker som sæle Elsebets, og ikkje alle hadde broderte stoltrekk, reine glasruter, slik rikdom på lysstakar og slik rein luft. Ansiktet hennes, måla av ein vørd kunstnar, såg ned frå veggen og smilte halvt muntert, halvt vemodig ned til den kjære huslyden som ho laut gå frå så reint for tidleg. Ja, hadde ho gått frå dei? Karen kjende det ikkje slik. Var ho ikkje alltid med, ga råd og minte på just som da ho levde? Både Rasmus og Karen rådførde seg ennå med kjære mor når det var noe dei stod i ferd med: Ville kjære mor likt eller mislikt dette? Kva ville kjære mor gjort i dette og dette høve? Ingen hadde vori mindre streng enn Elsebet frå Haugar, likevel var ingen blitt lydd så sjølsagt. Jocheim hadde vori litt uroleg somme tider, var det ikkje mot naturen dette, at båna aldri vart straffa? Var det sikkert at det vart bra menneskje av dei?

– Hoss tukter De båna? var det fysste Hanne hadde spurt om da ho kom i huset. Og ho hadde sett forfæld på Jocheim da han sa at dei hadde aldri vorti tukta.

Elsebet var dotter åt ein av dei rikaste bøndene i Aker. På den store bondegarden var det inga kvalm bylukt. Gjøsla vart ikkje liggande under fjøsgluggen eller under «hemmeligheita» og forpeste lufta, den vart molda ned i åkeren. Og dørene stod ikkje stille så lufta i romma vart kvalm, det var for mange til å gå ut og inn. Difor tykte Elsebet at bylufta var ikkje til å puste i. Opp med dørene! Men lufta stod stille og stinn i dei tronge gatene og. Så fekk Elsebet planta angande tre og blomar i gardsrommet, popel og syren og sølvkornel. Hemmeligheita vart flytt så langt unna våningen som råd var, og nattmannen fekk ein ekstra skilling eller eit sett avlagt tøy for å ta ureinslegheita bort litt oftare enn vanleg. Og Elsebet let jentene skure golva med sevbuntar ein gong i veka, og slå vatn på golva når dei sopte for å få osonlukt i romma. Ho la små tuppar av åbrodd og pors i linskap og kister, og ho gnei med eigne hender flugelorten av dei grøne rutene. Ho fekk ord på seg for å vera litt «rar». Karen heldt fram på same måten som mora, og fekk nok tåle litt spott for det. Ho tok hemn ved å halde lommeduken for nasen og skapa seg kvalm når ho kom inn til dei som spotta. Ja, hemnen var dobbelt: Dei kunne med det same få misunne henne dei fine lommedukane med knipling rundt, det var berre adelsdamer som hadde maken.

Karen stakk og stakk i den stive linen. Stedmorsblomane vaks seint fram under fingrane hennes. Stedmorsblomar og lyseraude roser omkring to duer som nebbes. Det ville ta seg godt ut på veggen i jomfrukammerset.

Men tankane ville ikkje stanse ved arbeidet. Det hadde kommi eit vindpust ute frå den store verda inn i Elsebets stugur. Der ute hende så mye. Store kriger, store oppfinningar, kongebryllup. Det måtte vera moro å sjå noe rektig praktfullt ein gong. Eit kongeleg bryllupstog, til dømes. Herr Platt hadde vori med og smidd ringar åt ei kongsdotter i København! Karen snurpa munnen litt hånleg. Han hadde vel berre gått meisteren til hånde. Kanskje berre haldi lyset for han! Kvifor hadde forresten Hanne gitt gesellen gjesterommet? Dugde ikkje gesellkammerset åt ein som snakka tysk? Hanne var tosset når det gjaldt tysk og tyskarar. Fysste natta var han gjest og laut ligge skikkeleg, det var så. Men ho gjorde ikkje teikn til å flytte han. Frisar? Pyh – det var vel akkurat det same? Men noen vakre brune auger hadde han. Og hender som ei kvinne, enda dei såg sterke ut og. Lintøyet hans var snøkvitt, og håret hans var fint kjemt og skori. Det var likesom litt vanskeleg likevel, å tenke seg Berent Platt i gesellsofabenken. Men det var ukvinneleg å tenke på ein ung mann i senga, og Karen vart raud der ho satt åleine. Og elles var ho aldri så lite arg på denne Berent Platt. Han hadde uroa noe i henne. I denne dag skulle ho be Hanne gjera i stand åt han på gesellkammerset.

Ho tala med faren om det da han kom heim. Det var vel ikkje meininga at gesellen skulle bli boande på gjesterommet? Meister Jocheim såg litt rådvill ut. Herr Platt på gesellkammerset? Hm. Ja – javisst – han var svein nå. Og sveinen låg på gesellkammerset. For få dagar sea var han gjest, ein kjærkommin gjest frå det gamle heimlandet. Nei, gløm det! Jocheim Hansson var norsk, om han i ungdommen – villfaringas tid! – hadde vori noe anna.

– Eg skal seia frå åt Hanne, sa han og freista å snakke utan aksent.

Karen beit seg i leppa. Ho hadde ei matlei kjensle av at ho hadde gjort noe uverdig. Uff – ho kom til å stikke seg i fingeren. Ho saug på ein blødande fingertupp og hadde rynker i panna.


Berent teikna og teikna på skifertavla. Teikna og strauk ut att. Idear til mangfoldige nåler og spenner vart gjort til ingen ting så fort dei vart fødd. Nåla åt Karen skulle ikkje likne noe som var gjort før i dette land. Han freista med motiv frå plante- og dyreliv. Freista og vraka. Hadde han enda hatt papir, skifertavla inspirerte ikkje. Den var svart og kald og hard, griffelen skreik og skar. I Tyskland og Danmark hadde dei papir. Her i landet var det lite av det, og det som var var dyrt. Som mange andre varer. Ach, Norge, armt og undertrykt og vanskjøtt. Den kjenslefulle innvandraren drømte seg bort i umulege planar om å hjelpe det nye fedrelandet sitt på fote. Det var ikkje mye landet hadde å rutte med. Fjell og unyttig skog dekte det meste av det. Det hjelpte ikkje mye at ein svermar av ein gesell gruvla. Den viktigste grunnen til armoden visste han ikkje.

Papir, hadde han berre papir, da skulle han fått det til, mønstret til gullnåla åt Karen. På teiknestugua hadde meister ein stor rull, men han var så redd for den som for auga sine. Berent rekna over dei få skillingane sine, kanskje han kunne få kjøpt eit lite flak. Men det var ikkje stort han hadde. Løna fysste året hos meister Jocheim var eit sett med tøy, eit par sko, maten og fem sølvdalar. Klea hadde han alt fått, og penga skulle han få når året var slutt. Det vesle han hadde utanom dei to gullmyntane skulle rekke til eit heilt års ølkrus og uventa utlegg. Det vart hardt, men ølkrusa kunne han til nød greie seg utan. Han ville spørja meister Jocheim kvar han kjøpte papiret sitt.

– Berre ta av mitt papir!

Berent såg undren på meister. Ta av meisters papir –! Han visste ikkje at det var noe bak den uventa gavmildheita åt meister. Men Jocheim hadde, så meiningslaust det var, gått med vondt samvit sea han hadde fått sveinen flytt til gesellkammerset. Han hadde rett og slett venta på eit høve til å syne godsida. Det var underleg som Berent merka seg ut frå andre gesellar. Det fall av seg sjøl å vera mot han som mot ein herre.

Meister Jocheim la ei tjukk og faderleg hånd på aksla åt den unge.

– Ta av mitt papir. Det ein får her i landet er både dyrt og dårleg. Eg får mitt frå Tyskland. Og la meg sjå kva du teikner. Ein blir gamal, ein stanser i utviklinga. Kva lagar dei ute i Europa? Ach, Berent – av og til ønsker eg at eg var ung att og vandra på min fot gjennom verdas schøne byer! Det er ei schøne tid, unge venn. Auga ser, og hjernen dikter dei vedunderlegaste mønster så fort at ein rekk ikkje å få dei på papiret før nye kjem i staden!

– Eg treng ikkje mye, meister. Kanskje ei halv alen, sa Berent.

– Har du kol?

– Ja, men eg bruker heller tinte og fjør. Kol er så grovt.

– Tinte, du. Så flott fekk ein ikkje gi seg lov å vera i min ungdom. Ja ja ja ja. La meg sjå kva du kan laga. Her er nykjelen til teiknestugua, skjer deg ei halv alen.

Så trudd er eg alt! for det gjennom sveinen. Han fekk nykjelen til det allerhelligste og kunne sjøl skjera av meisters dyrebare papir. I dette huset hadde velviljen strømt mot han frå fysste dagen. Å – han skulle vinne heile byen. Desse tverre folka skulle nok halde av han ein gong. Ein augblink angra han på at han ikkje hadde vorti prest. Han såg seg sjøl med kjole og krage og heile byen lyande og gripen under preikestolen. Kjærleikens evangelium skulle han ha preikt, og etter det skulle han ha levd. Han skulle gått til fattige, gamle og sjuke med den yndelegste, lyslokka prestefrue ved sida.

Lengten kunne vera så heit i Berent at det gjorde vondt. Som mange kunstnarar skilna han ikkje millom kunstnartrong og religiøs lengt. Men i slike stunder arbeidde han best.


Av og til møttes laugsbrørne for å ta eit krus øl saman. Det var ein kjærkommin avveksling i kvardagen. Her traff Berent jamaldringar og yrkesbrør. Det hende at han traff landsmenn og. Desse samankomstene var sers vellykka når dei var hos meister Jocheim. Han var ein strålande og gavmild vert, og jomfru Karen ei enda meir strålande vertinne. Så vaksin og myndig kunne ho vera med sine seksten år, at mennene fann det heilt i orden at ho blanda seg i samtalen – og såg dei rett i auga. Båe delane var elles slikt som ikkje sømde seg for ei jomfru. Ingen vart moralsk forarga over Karen, til det var ho for stolt og ukrenkeleg. Og litt for djerv eller grov tale, som det hende det vart når dei var komne passe djupt i maltølbollen, den overhørde ho med så fullkommin og skuldlaus likesæle at dei trudde ho ikkje merka eller forstod noen ting.

Meistergullsmeden Frederich Møller frå København og sonen hans Romanus, var på gjennomreise og kom innom ein dag, som sjølskrivne gjester hos meister Jocheim. Romanus var ikkje stort eldre enn Karen. Han hadde gått som læregut hos far sin, nå skulle han vera annansvein hos ein Oslomeister. Han var rik og sjølsikker, vakker av ansikt og fin i tøyet. Det var lett å sjå at han gjorde seg til for Karen med ein gong. Berent kjende seg fattig og utanfor. Nå låg Romanus i den kongelege gjestesenga som Berent hadde liggi i dei fysste nættene. Nå vart han oppvarta og degga for. Berent tenkte beiskt på den harde slagbenken i gesellkammerset. Inga dundyner der. Han fekk vera glad den førre sveinen ikkje hadde hatt lus eller fnatt. Hjarte hans svall av takksemd mot meister Jocheim som hadde lagt armen om akslene hans og sagt:

– Dette er herr Platt, fysstesveinen min – og snart meister!

Han hadde sagt det så stolt som om det var sin eigen son han snakke om.

Forutan Møllerkarane var det eit par Oslomeistrar til stades, og mange fysstesveinar. Det vart snakka fag og fag i det uendelege. Meister Jocheim klaga over at papiret var så dyrt i Norge, og ikkje alltid å få tak i, når ein ville ha godt papir i alle fall.

– Etterspørsla stig jamt, sa gamle Møller. – Og fabrikkane er få. Og Danmarks behov må jo fysst og fremst dekkes …

– Kvifor fysst? sa Karen uskyldig, utan å bry seg om åtvarande augkast frå faren.

– Det er då rimeleg at moderlandet får fysst, forklara unge Romanus.

Det gjorde Berent godt å sjå det hånlege draget som kom fram om munnen åt Karen. Og ikkje eit smil til Romanus meir frå den kanten! Til pass åt jyplingen … Berent hadde teki til å tenke norsk. Moderlandet!

På nytt bølgja eit heitt ønske gjennom han, om å løfte dette stolte, fattige landet fram i lyset, fremst blandt nasjonar!

– Det er fleire varer det er mangel på! sa ein annan meister hissig. – Fløyel til ein skikkeleg bunad – ein må vente i veker og månar om ein tingar på. Det er eit fattig luseland, og det blir ikkje anna så lenge det berre skal vera eit appendiks til moderlandet!

Han understreka det siste ordet med innetin hån.

– Fattig? sa meister Jocheim tenksamt. – Det er lenge sea eg var utaom stugudøra nå. Men det som slo meg fysste gongen eg kom her, det var at her var færre tiggarar enn andre stader eg har vori. Her var mindre elende millom ålmogen, og friare og rikare bønder.

– Det er sant! sa Berent som om han fysst nå hadde kommi til å tenke over det. – Det er mindre fattigdom her. Det er svært få tiggarar, og storbøndene er som ein adel for seg.

– Men så er det og mindre rikdom! sa Romanus. – Å, den prakt ein kan sjå i hovudstaden under eit kongeleg opptog eller eit adelsbryllup –!

– Skal større rikdom føre med seg større fattigdom, så la oss vera takksame for at vi ikkje er rikare! Adelens spriking og briking kan vi unnvera!

Auga åt Karen møtte Berents da ho sa dette, blanke og rørde. Og Berent vart så rørd at han laut stå opp og gå ut på svalgangen.

Og med laugsbrørne dukka djupare ned i jomfru Hannes kraftige maltbrygg, smaug Berent seg inn på rommet sitt og fann fram papir og tinte. Nå måtte og skulle han finne løysinga.

Karen passa husmorpliktene sine, snart ved bordet, snart i kjøknet, og merka ikkje at Berent var borte. Da gjestene endeleg drog seg ut, sprang ho inn på buloftet. Ho laut løne Berent litt fordi han hadde støa far hennes og teki att litt med den overmodige Romanus. Han skulle ikkje ligge på ei hard halmpute. Visst nok riste Hanne opp puta kvar dag, men den kunne likevel ikkje vera så reint god å ligge på. Ho stod ei stund og tenkte seg om framfor den store kista med sengetøy. Skulle ho ta ei dunpute, eller berre ei fjørpute? Fjørpute fekk greie seg. Men vaskbart lintrekk skulle han ha. Tenk at ho hadde kunni finne på å la han ligge på same puta som det hadde liggi svein etter svein på! Kvar og ein laut da skjøne at Berent Platt ikkje var noen vanleg gesell, men av god ætt. Kven tru torde legge sveinen Romanus Møller på skinnpute med halm i?

Ho gikk inn i gesellkammerset utan å banke på, der nede var dei jo ikkje ferdige med å seia far vel ennå, ho laut skunde seg før sveinen kom opp.

Kven som kvakk mest og raudna djupast er ikkje godt å seia, men Karen vann med seg fysst.

– Å, er De alt kommin opp, herr Plate? Eg skunda meg alt eg kunne. Eg har glømt å seia frå til Hanne at De skal ha ei orntleg pute.

– Eg seier mange takk, jomfru Karen. Men elles har eg nå liggi på litt av kvart der eg har fari.

Han stogga henne da ho slo felden opp i senga hans.

– De skal verkeleg ikkje reie senga mi!

– Eg må sjå om den er riktig reidd. Eg er vant til å ha oppsyn med alt her i huset, men Dykk har eg forsømt, det lyt eg tilstå.

Ho var verdig husmor nå, og kjende pliktene sine. Sjå der, han hadde lagt ein rein håndduk over den skitne puta. Sengehalmen hadde nok Hanne rista opp kvar dag. Og hadde ho ikkje teki av dei kvitaste åklea og breidd over! Som om ikkje kalveskinn og strielaken var godt nok. Det skulle ho i grunnen hatt ei skrape for den gode Hanne. Men så smilte Karen for seg sjøl. Unnte ho ikkje sjøl Berent både lin og dun.

– Ligg De noenlunde godt, herr Plate?

– Takk, eg søv som ein stein. Og drømmer himmelsk, la han djervt til.

– Og kva drømmer De som er så himmelsk?

– Om kjærasten min …

– Å …

Det hørdes ut som ho var litt sviken.

– Ja, det gjer vel unge menn, sa ho vaksint. Båe hadde vorti lys raude i ansiktet og freista løyne det for kvarandre. Så sa Karen god natt. Og Berent gikk til slagbenken og grov ansiktet ned i puta Karen nyss hadde glatta med hendene sine.


Eikabergåsen loga i raudt og gull. Det var midt i september, men sola vermde slik at Karen hadde lagt kysehatten frå seg. Ho heldt på å hauste humle i den frodige urtegarden.

– Enn om noen såg Dykk med håret fykande til alle kanter? sa Hanne.

– Kven skulle sjå meg, strenge Hanne? Står ikkje du som ein engel med dregi sverd og vaktar porten?

Ho lo overgitt.

– Pass på, Hanne – nåde deg om du slepper noen inn nå!

Ho bøygde seg ned og løfte dei mange stakkane, løyste husubanda og rulla dei kvite husune ned til akla. Hanne vart mørk raud i ansiktet.

– Karen! Nå går det for langt! De er ikkje åleine på kammerset Dykkar!

– Åh – dette var herleg! Kva er det du ber deg for? På Haugar lauger vi i hop i badstugua lørdagskveldane. Og da kjære mor var ung lauga menn og kvinner i hop. Kjære mor sa at Gud hadde skapt dei alle.

– Demp doch stemmen når De skal snakke uhøvisk!

Hanne fekk næsten ikkje orda fram.

– Syns De rå bønder er noe for ei ung dame å etterlikne? For dotter åt den brave Jocheim?

Det kom ei lang ordrekke på norsk og tysk – så tok ho til å snufse og gråte.

– Eg har ikkje makta det herr Jocheim venta av meg, gret ho. – Eg lova å seda Dykk opp til ei dydig og kristeleg kvinne. Eg makta det ikkje – og nå vil eg ikkje meir. Eg vil reise – vekk frå dette fæle landet!

– Kjære tossete Hanne – du reiser så menn ikkje. Kven skal da ta seg av din arme Berent? Hald nå stigen så eg kan klatre opp. I Tyskland klatrer ikkje unge jomfruer i stigar, gjer dei vel? Men stigen vil brotne om du freister, så eg lyt nok sjøl. Uff – desse kjolane er alltid i vegen! Det må vera gildt å vera mann, Hanne!

Hanne var så opptekin med å halde stigen og følgje med i det Karen tok seg føre der oppe, at ho glømte å irettesetta henne. Karen hadde bretta kjoleermane opp og tøygde dei kvite, litt fregnete armane sine opp etter humletoppane. Hendig løyste ho humlestenglane frå stengene og let dei falle ned ein etter ein.

– Å, ikkje høgare opp, Karen! ropte Hanne redd.

– Berre eit trin til, så kan eg kysse på fingeren til kjære far.

Nå kunne ho sjå over det høge plankegjerdet, der på andre sida låg teiknestugua og verkstaden. Ho såg folk rørde seg bak dei uklare rutene, som speglbilder i uroleg vatn.

– Der ser eg kjære far, eg kjenner han på den raude trøya!

Det hjelpte ikkje at Hanne åtvara henne, Karen sende ein fingerkyss mot den raude trøya som ho såg uklart bak den bulkete ruta.

– Så tankelaus De er, jomfru Karen! Enn om det er fleir som har raude trøyer?

Karen vart litt raud, men så kasta ho med hugu.

– Det var ingen som såg det ein gong. Ein ser ikkje gjennom dei rutene for berre fugleskitt. Elles kan dei berre tru eg slo etter eit insekt.

Men Berent hadde sett så alt for vel. Han var på veg og skulle henge opp den raude trøya åt meister. Så stanste han og kjende det som han hadde fått ei bytte kaldt vatn over seg. Så kokte sinnet opp i han. Hadde ho vori syster hans, eller kjærasten – så ville han ha prylt henne. Klive opp på ein stige og vinke til sveinar og læregutar som ho snautt kjende! Kysse på fingeren! Slik kunne berre gledehuskvinner oppføre seg. Og ho hadde sett han rett inn i auga og smilt. Det var tydeleg at det var han kysset var tiltenkt. Ikkje om ho hadde vori trulova med han ville han ha tilgitt henne noe så ublygt.

Han hadde tenkt det før, da han kom til landet, at dei norske jomfruene var ikkje så velseda som dei burde vera. Karen sa du til far sin og tala til han før han tala til henne fysst. Ho sat ikkje og såg på skorne sine når Berent eller andre menn var tilstades, men sette auga blankt og blått i døres. Han hadde kjent det så vondt og trist at ho synte så lite folkeskikk. Han ville ho skulle vera slik så ingen hadde noe å utsette på henne. Vel hadde Karen verdas reinaste og klaraste lått, men unge jomfruer skulle ikkje le høgt når det var menn tilstades. Det hende at han hadde raudna på Karens vegne, så å seia. Da humra papa Jocheim …, Unge venn, du lyt venne deg til Norge. Det folket blir aldri anna enn fritt! Du skulle kjent mor åt Karen, dotter åt ein av Akers rikaste bønder. Høgreist og stolt som ei dronning. Sterk og lettliva. Ingen falsk blygskap – men stolt! Ach – de norske kvinner er doch praktfulle!

Og kvart ord hadde varma Berent om hjarte. Han hadde skjellt seg sjøl ut for ein dumming som ikkje skjønte at det som ikkje høvde for ei dansk eller tysk jente, det kunne godt høve for ei norsk.

Men dette overgikk alt. Uoppseda, dygdlaus, det var ho. Bar seg som ei gledesjente. Og han hadde tenkt å gi henne sæle mors hårnål!

Fysst tenkte han å lette hjarte sitt for Hanne. Ho ville sikkert seia det til meister Jocheim, og han ville gi tøsa den julingen ho fortente. Men da han var kommin så langt i tankerekka, klemde han knytnevane mot auga. Nei – spanskrøret mot Karens spinkle kvite kropp, det orka han ikkje tenke på.

Hadde det vori dårleg med hjartefreden åt Berent før, så vart det mange gonger verre nå. Han kunne gråte av sorg og sinne, til andre tider tykte han han kunne slå henne. Hoss ville ho ta det om han freista å kysse henne? Han freista det ein kveld han hadde tømt eit krus med unge Mühlhausen. Han møtte henne i framstugua og slo utan vidare armane om henne. Ho ga eit lite skrik, men gjorde seg ingen hast – tykte han – med å dytte han frå seg. Fy for den leide om han ville kysse henne! Skulle vera rart å veta kor mange som hadde kysst henne før? Ho var visst ikkje av dei som sa nei.

Kommin opp på gesellkammerset gret han, litt full som han var. Og han krama puta i slagbenken. Karen …


Oslo var ein luseby. Nordmennene var tverre og hovne. Men han kunne halde seg til sine eigne. Like bån leiker best. Det var nok av tysktalande unge menn han kunne tømme eit krus bier med. På Timmermanns skjenkestugu hadde han råka Mühlhausen og Brotkorb, hyggelege og livate unge menn. Det var ein kveld Berent hadde sotti mørk i hugen over eit einsamt krus at dei to hadde kommi inn. Dei bad om øl på eit norsk som ikkje narra noen. – Tvo ol hier, jomfrau!

Og dei klappa i lufta bak jomfrua da ho kom med ølkrusa. Landsmenn, tenkte Berent. Han møtte auga åt Mühlhausen med det same og løfte kruset sitt til helsing.

– Grüss Gott, gesellen!

Dei to helste att og ropte Berent over til bordet sitt, – ropte som om han hadde sotti i andre enden av salen. Det let friskt og heimekjært. Og det tyske målet var som musikk i øra hans. Til Hølle med alt norsk.

Sea traff han fleir. Hohne, Rolsdorf, Janson. Alle søner av dyktige, gode håndverkarar. Han vart bedin heim til dei. Kva kunne det komma av meister Jocheim var så lite saman med landsmenn?

Han spurde meister Jocheim om det ein dag. Den gamle gullsmeden fekk eit vemodig drag over ansiktet da han svara.

– Unge venn, når ein har norsk frue, og norske bån, så blir ein norsk. Ach – det er ikkje godt å vera tysk av hjarte og norsk av vernünft. Anten hjarte eller forstanden lyt gi kjøp. Eit kompromiss er umuleg.

Berent skjønte – og hadde stor medynk med meister. Ikkje skulle Berent ofre heimland og hjartefred for ei kvinnes skuld. Halde seg unna landsmennene sine for å glømme sitt tyske opphav! Tru om den prektige Elsebet hadde vori offret verd? Om det var det mønstret dottra levde etter, så ga han ikkje stort for henne. Stakkars blinde meister Jocheim. Og Berent sa til seg sjøl at han burde vera glad som hadde fått auga opp i tide. Han skulle ikkje trenge vri tunga si for å lære dette barbarspråket. Han skulle feste og drikke med tyske geseller, og når han var utlærd skulle han slå seg ned i Friesland og gifte seg med ei ærbar og velseda tysk jente. Visst burde han vera glad. Men kvifor hadde glansen gått av tilværet? Kvifor var ikkje arbeidet morosamt lenger? Ingen mønster til vakre ting spøkte i hjernen hans. Og fjørputa i slagbenken var like hard som halmputa før.

Oftare og oftare vart han å sjå på skjenkestugune om kveldane. Meister Jocheim såg langt på han når han kom bleik og utvaka på arbeidsplassen om morgonen, men han sa ingen ting. Berre sukka tungt. Kva vart det av alle dei gode tekningane åt sveinen? Dei han hadde sett av han hittil hadde vori så vellykka. Jocheim ville gjerne hatt fleir, dei vekkte undring hos laugsbrør som forstod seg på sakene.

– Har han ikkje bruk for meir papir? spurde meister forsiktig.

Berent mulla noe og møtte ikkje auga hans.

– Vi skal laga alterstakar til Borre kjerke. Du vil ikkje laga noe riktig fint?

Berent såg opp med raudsprengde auger. Så bøygde han hugu og sa med skjelvande mål:

– Eg kjenner ingen ting slikt lenger, meister.

Meister Jocheim klappa han trøstande på aksla.

– Det kjem, det kjem, unge venn. Du er for mye i hop med venner, du søv for lite. Ja, eg skjenner ikkje. Ungdom er ungdom.

Søv for lite, tenkte Berent. Kven kan sova på puta som ho glatta så vart med hendene sine – ho, den uverdige. Tru om han skulle fortelja meister Jocheim hoss dotter hans tedde seg mot unge menn? Kanskje om ho vart tukta i tid at ho ennå kunne bergas? Men så kom det att det fæle synet: Karen som vreid seg under svolken. Nei, han kunne ikkje seia noe til meister Jocheim. Men om han sjøl freista å tala henne til rette? Om han tala som ein bror ville tala åt ei syster? Så kom berre eit syn som var verre enn det fysste: Ei Karen som hånte han.

Så heldt Berent fram med å tømme ølkrusa litt for ofte, og vri seg svevnlaus i slagbenken om nættene. Karen såg han aldri på meir, og såg difor heller ikkje dei spørjande, litt ottefulle auga ho sette på han.

– Kva vanter det sveinen din, kjære far? Er han sjuk?

– Han er ung, sa meister Jocheim.

Ho bles lett gjennom nasen.

– Anten er han sjuk, eller han har kjærleiksorg.

Ho raudna da ho sa det, noe ho slett ikkje ville ha gjort.

– Han har råka landsmenn, og dei firar vennskapet kvar kveld. Men det går over. Han lyt berre få rasa ut.

– Men kjære far, du har ansvar for sveinane dine, ikkje sant? Han er vortin så bleik og rar. Du let han ikkje arbeide for hardt?

– Barn doch – du veit eg ikkje er noen slavedrivar. Men kvifor all denne omsuten?

Han kneip henne i kinnet og blunka.

– Far – nå er du slem …

Ho gjømde det eldraude ansiktet ved brystet hans. Og Jocheim humra og klappa henne.

Karen visste akkurat kva dag endringa med Berent vart. Det var den kvelden han tok om henne i framstugua. Han var full, og fulle menn nytta det ikkje å skjenne på. Kanskje han ikkje hadde tålt å kjenne henne så nær seg? Kanskje han vart tærd av kjærleik til henne og laut skapa seg slik for å løyne det? Karen hadde kvinneinstinktet i orden. Men var det slik, da var det berre å vente og la alt stå i Guds hånd. Om berre kjære mor hadde levt, så ho kunne snakka med henne om det. For til kjære mor hadde ho alltid kunni komma med kva som helst, og spurt om kva som helst. Hoss skulle ei ung jente te seg i eit slikt høve? Høvisk og vennleg, eller late som den unge mannen var luft? I siste fall var det å sette saka ut i det uendelege, og han gikk der og vart bleikare og meir raudøygd for kvar dag.

Karen Jocheimsdotter sukka, og sette seg føre å late som ingen ting.


Aldri hadde noen opplevd maken til haust det dei kunne mins. Berre dei aller eldste. Ein slik tung, klemmande varme i september. Det kjendes som lufta stod som ein tjukk os mellom husveggene.

– Det varsler ikkje noe godt, sa dei gamle som hadde siste peståret i minne. Dei kunne hugse at den gongen hadde det vori fælande varmt utover hausten. Dei riste på hugu. Nei, det spådde ikkje godt. Det var noe uhyggeleg med denne langvarige, stilleståande varmen. Nættene var lumre som i august.

I meister Jocheims urtegard sveitta Karen over dei siste buntane med timian, mynte og isopp. Luftlauken hang til tørk. Artiskokk og nepe var i hus. Snart var det hausta inn alt i hop, da ville ho reise til morbror på Haugar. Det skulle bli godt å komma ut av den kvalme byen. I grunnen likte ho seg alltid betre på landet. Det var betre å puste der. Om Andreas på Haugar ikkje hadde vori søskenbånet hennes, så kunne dei ha gifta seg og bygd seg hus på Linnerud-øygarden. Andreas var den einaste unge mannen ho var godvenn med. Han og morbroren, dei var frie og ættestolte, og dei minte om kjære mor. Andreas stod henne nærare enn Rasmus, broren. Med Andreas hadde ho leika på dei gamle hustuftene på Linnerud. Da ho var lita hadde ho sagt at ho ville gifte seg med han, og han hadde ledd og sagt at det var ikkje så dumt. Da skulle dei bygge opp att på dei gamle tuftene som Digerdauen hadde lagt øye. Da ho vart større hadde han fortalt om bondehøvdingar som hadde bodd på Linnerud. Og ho hadde drømt lange romanar med ho gikk der og plukka av villjordbæra som vaks stor og saftig på den gamle eldstaden. Her hadde husfruene bori ølet rundt til mennene, eller sotti tilbords med dei og vori med i samtalen. For den gongen var kvinner og menn jamnbyrdige. Kvinnene hadde rådd frå eller egga til kamp. Sagnet fortalde om ei ung husfrue på Linnerud som hadde kjempa ved sida av mannen sin med boge og sverd. Det var noe anna enn nå, nå skulle kvinnene sitta blyge og brodere og berre høre på! Aldri hadde Karen bøygd seg for det kravet, og aldri ville ho gjera det! Det hadde kommi utanfrå, som alt dumt og dårleg!

Det vart ikkje noe av å reise til Haugar. Ulykka som gamle folk hadde spådd om, den kom. Så kunne ho ikkje reise frå kjære far. Folk vart liggande sjuke i eine huset etter det andre. Mange trudde det var pesten og vart vettskræmde. Dei tok med seg det dei hadde av verd og drog ut av byen. Andre stengde seg inne og trudde dei kunne gjømme seg for sotten på den måten. Gatene var forunderleg folketomme.

Det var likevel ikkje pest, men blodgang, og det var ille nok. Den einaste lækjaren i byen kunne ikkje utrette stort. Han rakk ikkje å sjå til alle dei rike ein gong, enn seia fattigfolk. Det var dei fattige det gikk verst ut over. Nattmenn og slaver grov graver og bar lik dag og natt, men enda vart mange liggande for lenge før dei kom i jorda.

Karen sloss kvar dag med Hanne og dørene. Hanne ville ha dei stengde så ikkje sotten skulle komma inn. Karen ville ha dei på vid vegg, ja helst gjennomdrag så dei kunne få ei aldri så lita svaling av strømmande luft. Ingen skulle innbille henne at den varme, kvalme lufta var bra for helsa. Om det berre ville komma ein frisk vind og sope stanken ut av smuga. Tru om ikkje pestilens og allslags elende kom av den kvalme lufta? For etter det gamle folk sa, så kom farsottane etter ei varmebølgje. Da stinka vatnet i rennesteinen, der det vart ståande ei stund før det sokk ned millom kultsteinen – og vart fyllt på att med sølevatn frå husa og med piss frå dyr og menneskje. Da stinka «hemmeligheitene» som var alt anna enn hemmeligheiter. Da stinka søppel og dyreskrottar som vart kasta bak ein uthusvegg, der dei ofte vart liggande til vassarv og brønsle forbarma seg og vaks over. Kjære mor hadde sagt at nattmennene burde gå faste turar kvar dag og få bort alt som nå vart slengt og fekk lov å hope seg opp. Men her var ofte ikkje andre til å halde reint enn kråkene, og dei var så mange og så verksame og heldt slikt leven at folk fekk ikkje nattero.

Dei to tenestejentene hos meister Jocheim kom gråtande ein dag til Hanne og sa at nå ville jomfru Karen ha dei til å gjera uheiderlege ting. Dei skulle ta kvar sin spade og kaste jord over dogjøsla. Slikt var for rakkarar og nattmenn. Og Hanne strutta av sinne og gikk rett til meister Jocheim. Var dei arme skuldlause jentene nøydd til å nedre seg slik? Var det ikkje noe som heitte rett og rettferd også for tyende? Jocheim hørde på og var litt i villreide fysst, men så lo han høgt.

– Nei nei, gode Hanne – slikt er ikkje for fruentimmer. Men Karens vilje må skje, det veit ho vel?

Så sette meister Jocheim dei to læregutane til å gjera det uærlege arbeidet. Visst truga dei med å slutte på flekken, dei var gullsmedlærlingar og ikkje nattmenn. Men da Karen hadde tala vent med dei og sagt at det hjelpte til å halde sotten borte, og da Jocheim hadde forstått blunkinga hennes og lova dei ein ekstraskilling, ga dei etter. Karen takka dei så søtt etterpå, at dei lova å gjera arbeidet kvar natt. Kunne det hjelpe til å halde sotten borte, så. Det tvila dei elles sterkt på.

Kvar dag kom det melding om kjende som var sjuke eller døyande. Sotten hadde kringsett huset åt meister Jocheim og drog nærare kvar dag.

– Kan vi ikkje gjera noe? sa Karen. – Skal vi berre sitta med hendene i fanget og vente?

Det var lynnet hennes så innerleg imot å setta seg rådlaus når noe stod på. Ho tigga faren om lov til å gå ut og hjelpe dei sjuke, i alle fall dei som dei kjende. Og Jocheim kunne som vanleg ikkje stå seg lenge mot åtak frå den kanten, enda han nok helst såg henne vel forvara innom veggane. Ho tukta den motvillige Hanne til å følgje seg, dei stal seg ut med tette slør for ansiktet. For slikt arbeid som å stelle sjuke var ikkje for damer av betre stand. Og ein slik sjukdom enda til, med oppkast og blodgang. Det var ikkje alltid Karen hadde tålmod til å vente til det kom ein straffange og skifte under den sjuke. Ho batt eit tørklæ for munn og nase og gjorde det sjøl, dersom den sjuke var ei kvinne. Hanne korsa seg og gret og rasa om kvarandre, men ho bøygde seg alltid for viljestyrken åt den unge, og hjelpte til å løfte.

Mange vendte attende til den gamle trua i denne harde tida. Dei bad jomfru Maria og alle hellige om hjelp.

– Det er Herrens straffedom! Vi har vraka våre hellige. Vi har lati vranglærarar forføre oss!

Kvar einaste kveld lauga Karen i eit kar som ho hadde fått bori opp på rommet sitt. Og ho gneid seg med blad av åbrodd og pors over heile kroppen, enda tykte ho at stanken hang ved henne.

– De blir aldri rein att, jomfru Karen! sa Hanne. – Etter alt rakkararbeidet som De har gjort, – og Gud tilgi Dykk – har fått meg til å gjera!

Og Hanne gret som ei forførd jomfru.

– Hald opp med dåresnakket ditt! Vask deg du og – og klæa våre! Kjære mor sa at eld og koking reinska alt.

– Overtru og heidenskap! fnaus Hanne. Men ho lydde alltid til slutt.

Det vart ikkje tider å tenke på Berent Platt i denne tida. Men ein kveld dei to tilslørde kvinnene var på veg heim, møtte dei fire unge menn som stengde gata så dei laut klemme seg opp mot ein husvegg. Det var dei unge herrane Mühlhausen, Brotkorb, Møller og Platt. Dei gikk arm i arm fire i breidd og song av full hals:

Grosser Durst und viel Gemüt

liegt dem Deutschen im Geblüt!

– Herrar frå det store utland! sa Karen hånleg. I denne augblinken hata ho Berent Platt.

